
పుత్రుఁడు
1.	 తే.గీ.	 దేవ పిత్రర్షి ఋణములు దీర్చి యధిక
		  భక్తిఁ బరిచర్యఁ జేయుచుఁ బరగి తండ్రి
		  కరుణ బ్రతికియుండెడువాఁడు గాని యనఘ!
		  విను శరీరప్రదుండును తనయుఁ డగునె?

మార్కండేయపురాణము. 1 – 77

అన్వయం: దేవ – పితృ + ఋషి – ఋణములు తీర్చి, అధిక భక్తిన్ – పరిచర్యన్ – 
చేయుచున్ – పరగి, తండ్రి కరుణన్ – బ్రతికియుండెడువాఁడు – కాని; అనఘ! విను (ము) 
– శరీరప్రదుండును – తనయుఁడు – అగునె?

వ్యాఖ్య: ధర్మపక్షులు రెండూ శమీకుడికి తమ శాపవృత్తాంతం చెబుతున్నాయి. సుకృశుడనే 
మహర్షి పుత్రులు వీరిద్దరూ. ఇంద్రుడొకసారి వృద్ధపక్షిరూపంలో వచ్చి వీరి తండ్రి సుకృశుణ్ని 
నరమాంసం అడిగాడు. ఆ తండ్రి సుకృశుడు - వీరిని పిలిచి, మీరు ఇద్దరూ ఈ వృద్ధపక్షికి 
ఆహారంగా మీ శరీరాల మాంసం తరిగి ఇవ్వండి అని ఆజ్ఞాపించాడు. అప్పుడు ఆ పుత్రులు 
అంటున్నారు –

	 పరమ పవిత్రుడా (అనఘ)! తండ్రీ! తనయుడంటే – దేవఋణాన్నీ పితృఋణాన్నీ 
ఋషిఋణాన్నీ తీర్చేవాడు. అలాగే అత్యధికభక్తితో తల్లిదండ్రులకు సేవలుచేస్తూ, 
తండ్రిగారి దయతో దీవెనలతో (కరుణన్) ఆయుష్మంతుడై బతికి బట్టకట్టేవాడు 
(బ్రతికియుండెడువాఁడు). అంతేగానీ, తండ్రీ! తనయుడంటే తండ్రికోసమని తనువును 
సమర్పించేసేవాడు కూడా (శరీరప్రదుండును) అవుతాడా (అగునె)? దయచేసి మా మాట 
ఆలకించు (విను).

	 ఈ మాట అన్నందుకు ఆ తండ్రి సుకృశుడు అలిగి పుత్రులిద్దరినీ పక్షులు కమ్మని 
శపించాడు. అలా మేము పక్షులం అయ్యామని ధర్మపక్షులు శమీకుడికి విన్నవించుకున్నాయి.




